



Navarra Suma talde parlamentarioari atxikita dagoen foru parlamentari Ángel Ansa Echegaray jaunak galdera egin du “Tracasa Intrumental SLri egindako mandatuen gaineko gomendioen jarraipena” izeneko txostenari buruz (10-22/PES-0136). Hona Nafarroako Gobernuko lehendakariak horretaz ematen dion informazioa:
Galderak Ekonomia eta Ogasun Departamentuari helarazi ondoren, hau erantzun dute Kontu-hartze Zuzendaritza Nagusitik:
Zer kasutan exijitzen da enkargu bat egitea? Zer unitatek egiten du?
Ondorio hauetarako, “enkarguak” dira Foru Komunitateko Administrazioko organoek sektore publikoko “ente instrumentalei” egindako lan eskaerak, Kontratuei buruzko Foru Legearen 8. artikuluak dakarren definizioaren arabera. “Enkargu” horiek otsailaren 19ko 23/2014 Foru Dekretuan daude araututa, eta Foru Komunitateko Administrazioko organo batek edo erakunde autonomo batek “ente instrumental” bati egiten dion edozein lan eskaera foru dekretu horretan ezartzen den moduan egin behar da.
Zer kasutan exijitzen da faktura eta kreditu-erreserba? Zer unitatek egiten du?
Aipatu 23/2014 Foru Dekretuaren 5. artikuluak ezartzen duenez, departamentu edo erakunde autonomo batek enkargu bat egin behar duenean, espediente bat instruituko du, kontratu administratiboetarako ezarrita dauden antzeko tramite tekniko eta juridikoak eta aurrekontuko, kontroleko eta gastu onespenerako tramiteak sartuta. Horrenbestez, Kontratuei buruzko Foru Legearen 81. artikuluan ezarritakoaren arabera, faktura eta kreditu-erreserba eskatuko dira 15.000 eurotik beherako balio zenbatetsia duten enkarguetan, hornidurak edo zerbitzuak direnean, eta 40.000tik beherakoetan, obrak direnean.
Zer eginen du Nafarroako Gobernuak Kontu-hartze Zerbitzuak irizpideak bateratze aldera? Noiz eginen du?
Kontuen Ganberak egindako gomendioa da irizpideak bateratu daitezela faktura eta kreditu-erreserba soilik exijitzen diren lan horiek eskatzeko. Baliabide publikoak eraginkortasunez eta efizientziaz kudeatzeko ez dago zertan ezarri betekizun gehiago, egungo araudian jasotakoez gain; areago Kontu-hartze Zerbitzuaren irizpideek, lehiaren inguruko arrazoi bistakoengatik, espedienteak fiskalizatzeko jarduketei bakarrik eragin diezaieketenean; eta munta txikiko enkargu hauek aurretiazko fiskalizaziotik salbuetsita daude. Egin liteke gomendio bat, bete dadin jarraitu beharrekoa, baina hura organo jakin bati zuzendu behar litzaioke, eta barne-kontroleko eragiketa jakin baten testuinguruan egin behar litzateke, maiatzaren 17ko 31/2010 Foru Dekretuaren bidez onetsitako Barne Kontroleko Erregelamenduak adierazten duen moduan. Munta txikiko enkargu hauen tratamendu administratiboaren auziak ez du une hauetan premiazko ezaugarririk gai horri berehala ekitea justifikatzen duenik; eta, kontuan izanik enkarguei buruzko araudi berri bat prestatzen ari dela 23/2014 Foru Dekretuaren ordez, egokia da gai hau jorratzea Administrazioaren eta bere ente instrumentalen arteko harremanen antolamendu osoaren testuinguruan.
Hori guztia jakinarazten dut, Nafarroako Parlamentuko Erregelamenduaren 194. artikuluan ezarritakoa betez. 

